
BUXORO SHAHRI MEHMONXONALARIDA 
INKLYUZIV TURIZM UCHUN YARATILGAN 

SHART-SHAROITLAR VA ULARNI 
RIVOJLANTIRISH YO‘NALISHLARI

Annotatsiya: Mazkur maqolada Buxoro shahri mehmonxonalarida inklyuziv turizmni rivojlantirish bo‘yicha yaratilgan 
sharoitlar tahlil qilingan. Turizm sohasida barcha turdagi mijozlarga, jumladan, jismoniy imkoniyati cheklangan shaxslar 
uchun qulayliklarni yaratish muhimligi ta’kidlangan. Mehmonxonalardagi mavjud infratuzilma, xizmatlar va ularning 
inklyuzivlik darajasi o‘rganilib, xorijiy tajribalar bilan solishtirilgan. Shuningdek, inklyuziv turizmni rivojlantirishning strategik 
yo‘nalishlari va tavsiyalari ilgari surilgan. Mazkur izlanishlar natijalari Buxoro shahri turistik salohiyatini oshirish va ko‘proq 
sayyohlarni jalb etish uchun amaliy ahamiyatga ega.

Kalit soʻzlar: inklyuziv turizm, jismoniy imkoniyati cheklangan shaxslar, mehmonxona xizmatlari, asosiy va qo‘shimcha 
xizmatlar, infratuzilma, joylashtirish vositalari.

Abstract: This article analyzes the conditions created for the development of inclusive tourism in Bukhara hotels. The 
importance of creating amenities for all types of clients in the tourism sector, including people with disabilities, was 
emphasized. Existing infrastructure, services, and the level of their inclusion in hotels were studied and compared with 
foreign experience. Strategic directions and recommendations for the development of inclusive tourism have also been 
put forward. The results of these studies have practical significance for increasing the tourism potential of the city of 
Bukhara and attracting more tourists.

Key words: inclusive tourism, persons with disabilities, hotel services, basic and additional services, infrastructure, 
accommodation facilities.

Аннотация: В данной статье проанализированы условия, созданные для развития инклюзивного туризма в 
гостиницах города Бухары. Подчеркнута важность создания удобств для всех видов клиентов в сфере туризма, 
в том числе для лиц с ограниченными физическими возможностями. Изучена существующая инфраструктура, 
услуги и уровень их инклюзивности в гостиницах и сопоставлена с зарубежным опытом. Также были выдвинуты 
стратегические направления и рекомендации по развитию инклюзивного туризма. Результаты этих исследований 
имеют практическое значение для повышения туристического потенциала города Бухары и привлечения большего 
количества туристов.

Ключевые слова: инклюзивный туризм, лица с ограниченными физическими возможностями, гостиничные услуги, 
основные и дополнительные услуги, инфраструктура, средства размещения.

K I R I S H
Hozirgi davrda turizm sohasi iqtisodiy va ijtimoiy jihatdan dunyoning ko‘plab mamlakatlarida strategik 

ahamiyat kasb etmoqda. Zamonaviy turizm sohasining rivojlanishi ijtimoiy-iqtisodiy o‘sishning muhim tarkibiy 
qismi bo‘lib, unda barcha guruhdagi sayyohlar uchun teng imkoniyatlar yaratish tamoyili tobora dolzarb masala 
sifatida ko‘tarilmoqda. Turizmning inklyuzivlik tamoyillariga asoslangan holda rivojlanishi nafaqat iqtisodiy 
manfaatlarni, balki ijtimoiy tenglik va barqarorlikni ham ta’minlash imkonini beradi. Bu jarayon inson huquqlarini 
ta’minlash, ijtimoiy tenglikni rivojlantirish va turizmni barqarorlik tamoyillariga mos ravishda tashkil etishga 
xizmat qiladi.

Xususan, jismoniy imkoniyati cheklangan shaxslar va boshqa maxsus ehtiyojga ega guruhlarning sayohat 
qilish imkoniyatlarini kengaytirish zamonaviy turizm industriyasining muhim vazifalaridan biri hisoblanadi.

Buxoro shahri O‘zbekistonning eng yirik tarixiy va madaniy markazlaridan biri sifatida sayyohlar uchun 
jozibador maskan hisoblanadi. Shahardagi ko‘plab madaniy yodgorliklar, noyob arxitektura namunalari va 
boy meros har yili minglab mahalliy va xorijiy sayyohlarni jalb etadi. Shunga qaramay, ushbu hududda turizm 
infratuzilmasi va xizmatlari hali ham xalqaro standartlarga to‘liq mos kelmasligi, xususan, inklyuziv turizm 
tamoyillarini qo‘llashda sezilarli kamchiliklar mavjud. Mehmonxonalarning aksariyatida jismoniy imkoniyati 
cheklangan shaxslar uchun moslashtirilgan infratuzilma, qulayliklar va maxsus xizmatlar yetarli darajada yo‘lga 
qo‘yilmagan.

Inklyuziv turizmni rivojlantirish nafaqat turistik xizmatlarni yaxshilash, balki Buxoroning global turizm 
bozorida raqobatbardoshligini oshirishda ham muhim ahamiyatga ega.

Ushbu maqolada Buxoro shahri mehmonxonalarida inklyuziv turizmni rivojlantirish bo‘yicha yaratilgan 
sharoitlar har tomonlama tahlil qilinadi. Xalqaro tajribalar asosida mehmonxonalarda inklyuzivlik darajasini 
oshirish uchun taklif va tavsiyalar ishlab chiqiladi. Tadqiqotning asosiy maqsadi — Buxoro shahrida inklyuziv 
turizmni rivojlantirish orqali turistik xizmatlar sifatini yaxshilash va hududning turistik salohiyatini oshirishga 
qaratilgan strategik yo‘nalishlarni aniqlashdir.

M A V Z U G A  O I D  A D A B I Y O T A R  S H A R H I
Turizm sohasining rivojlanishi bilan bir qatorda, uning barcha ijtimoiy guruhlar uchun ochiqligi va inklyuzivlik 

tamoyillariga rioya qilinishi global darajada muhim yo‘nalish sifatida e’tirof etilmoqda.
Buhalis va Darcy (2011) tomonidan yozilgan “Accessible Tourism: Concepts and Issues” asarida inklyuziv 

turizmning nazariy va amaliy jihatlari keng yoritilgan. Mualliflar inklyuziv turizmni rivojlantirishning asosiy 
to‘siqlari va imkoniyatlarini tahlil qilib, turizm xizmatlari va infratuzilmasini maxsus ehtiyojlarga moslashtirish 
orqali iqtisodiy foyda va ijtimoiy adolatni ta’minlash mumkinligini ko‘rsatadi. Shuningdek, ushbu tadqiqotlarda 
inklyuziv turizmning rivojlanishi nafaqat turizm sohasini kengaytirish, balki iqtisodiyotning boshqa sektorlariga 
ham ijobiy ta’sir ko‘rsatishi qayd etilgan [3].

Jahon sayyohlik tashkiloti (UNWTO) tomonidan e’lon qilingan “Tourism for All” dasturida inklyuziv turizmni 
rivojlantirish bo‘yicha xalqaro standartlar va tavsiyalar ishlab chiqilgan. Ushbu hujjatda turizm infratuzilmasi 
va xizmatlarini barcha foydalanuvchilar, jumladan, nogironligi bor shaxslar uchun moslashtirish zarurligi 
urg‘ulanadi. Mehmonxona va turizm obyektlarida arxitektura to‘siqlarini olib tashlash, xizmat ko‘rsatishda 
maxsus ehtiyojlarni inobatga olish va xodimlarni tegishli o‘qitish muhimligi ta’kidlangan [17].

Avstraliyada olib borilgan tadqiqotlar, masalan, Darcy va Pegg (2011) tomonidan amalga oshirilgan ishlar, 
inklyuziv turizmning tijorat jihatdan samarali ekanligini isbotladi. Tadqiqot natijalariga ko‘ra, mehmonxona va 
turistik maskanlarda jismoniy imkoniyati cheklangan sayyohlar uchun qulayliklar yaratish ularning mijozlar 
bazasini kengaytirish va daromadni oshirish imkonini beradi [5].

Markaziy Osiyo mintaqasida, xususan, O‘zbekiston turizm sektorida inklyuzivlik masalasi nisbatan 
yangi mavzu hisoblanadi. Yo‘ldoshev va Karimov (2020) o‘z tadqiqotlarida O‘zbekistonda mehmonxona va 
boshqa turistik obyektlarda inklyuzivlik darajasi pastligini qayd etishgan. Ular maxsus ehtiyojli sayyohlar 
uchun mehmonxona infratuzilmasini moslashtirish bo‘yicha tavsiyalar ishlab chiqqan. Ularning fikricha, 
zamonaviy texnologiyalar va xalqaro standartlarni tatbiq etish orqali mahalliy turizm xizmatlarining sifati va 
raqobatbardoshligi oshirilishi mumkin [18].

Buxoro shahri misolida olib borilgan tadqiqotlar (Ismoilov va boshqalar, 2019) shahar turistik salohiyatini 
oshirish uchun tarixiy obyektlar va infratuzilmani saqlab qolish zarurligini ta’kidlagan [12]. Ammo mehmonxonalar 
infratuzilmasining inklyuzivlik darajasini oshirishga oid tahlillar yetarlicha o‘rganilmagan. Shuningdek, 2019–
2025 yillarga mo‘ljallangan O‘zbekiston Turizmni rivojlantirish strategiyasida inklyuzivlik tamoyillarini inobatga 
olish maqsadi belgilangan bo‘lsa-da, amalda ushbu tamoyillarning joriy etilishi hali to‘liq ta’minlanmagan.

Xalqaro tajriba va ilmiy adabiyotlar shuni ko‘rsatadiki, inklyuziv turizmni muvaffaqiyatli rivojlantirish uchun 
quyidagi omillar muhim ahamiyatga ega:

- Arxitektura va dizayn to‘siqlarini olib tashlash (Darcy, 2006) [4].
- Turistik xizmatlar standartlarini inklyuzivlik tamoyillariga moslashtirish (UNWTO, 2016) [17].
- Mahalliy xodimlarni nogironlik masalalari va xizmat ko‘rsatish bo‘yicha maxsus o‘qitish (Buhalis, 2011) [3].
- Turistik maskanlar va infratuzilmaning xalqaro standartlarga muvofiqligini ta’minlash (Pegg, 2018) [14].
Ushbu ilmiy tahlillar Buxoro shahri mehmonxonalarida inklyuziv turizmni rivojlantirish uchun amaliy va 

strategik yondashuvlarni ishlab chiqishda muhim ahamiyat kasb etadi.
Buhalis va Amaranggana (2015) tomonidan olib borilgan tadqiqotlarda raqamli texnologiyalarning 

inklyuziv turizmni rivojlantirishdagi o‘rni tahlil qilingan. Mualliflar “smart turizm” konsepsiyasi doirasida 
maxsus ehtiyojlarga ega shaxslar uchun onlayn xizmatlar va mobil ilovalarni joriy qilishni taklif etishgan. 
Ushbu yondashuv mehmonxonalarning xizmat sifatini oshirish bilan birga, turizm xizmatlaridan foydalanish 
imkoniyatlarini kengaytiradi [2].

Shu bilan birga, Poria va boshqalar (2010) tomonidan olib borilgan tadqiqotlar nogironligi bor shaxslarning 
sayohat tajribasini ijtimoiy kontekstda o‘rganib, ularning ehtiyojlari va to‘siqlarini aniqlashga qaratilgan. Tadqiqot 
natijalariga ko‘ra, inklyuziv turizmni muvaffaqiyatli rivojlantirishda nafaqat infratuzilma, balki xodimlarning bilim 
va malakasini oshirish ham muhim ahamiyatga ega [15].

Sharqiy Yevropa davlatlari tajribasida inklyuziv turizm infratuzilmasini rivojlantirish bo‘yicha olib borilgan 
ishlar (Eichhorn & Buhalis, 2011) hududlararo iqtisodiy hamkorlikni mustahkamlash va sayyohlik oqimini 
kengaytirish uchun muhim ahamiyat kasb etadi [9].

O‘zbekiston kontekstida Alimov va Nabiyev (2021) o‘z tadqiqotlarida mahalliy mehmonxonalar infratuzilmasini 
inklyuzivlik tamoyillariga moslashtirish uchun davlat tomonidan qo‘llab-quvvatlash va subsidiyalarni kengaytirish 
zaruratini ta’kidlaydi. Xususan, ular mehmonxonalarda liftlar, panduslar, keng eshiklar va maxsus hammom 
jihozlarini joriy etishning iqtisodiy va ijtimoiy afzalliklarini ko‘rsatishgan [1].

Bundan tashqari, Mehrotra va Kapur (2018) tomonidan Hindistonda olib borilgan tadqiqotlar rivojlanayotgan 
mamlakatlar uchun inklyuziv turizmni rivojlantirishda asosiy qiyinchiliklarni aniqlashga qaratilgan. Ular iqtisodiy 
cheklovlar va xodimlar malakasi pastligi kabi omillarni asosiy to‘siqlar sifatida ko‘rsatib, davlat va xususiy sektor 
hamkorligini kuchaytirishni taklif qilishadi [13].

Mazkur adabiyotlar Buxoro shahrida inklyuziv turizmni rivojlantirish uchun quyidagi yo‘nalishlarni 
belgilashga yordam beradi:

- Zamonaviy texnologiyalarni joriy etish orqali xizmatlarning moslashuvchanligini oshirish.
- Mehmonxona xodimlari uchun maxsus malaka oshirish dasturlarini ishlab chiqish.
- Davlat tomonidan subsidiya va imtiyozlarni kengaytirish orqali turizm infratuzilmasini modernizatsiya 

qilish.
- Xalqaro tajribalarni mahalliy sharoitlarga moslashtirish va keng qamrovli strategiyalarni ishlab chiqish.

T A D Q I Q O T  M E T O D O L O G I YA S I
Tadqiqotda Buxoro shahri mehmonxonalarida inklyuziv turizm sharoitlari o‘rganilib, rivojlantirish bo‘yicha 

takliflar ishlab chiqildi. Kombinatsiyalangan uslubda so‘rovnoma, intervyu, kuzatuv va hujjatlarni tahlil qilish 
usullari qo‘llanildi. Maxsus ehtiyojli guruhlar ehtiyojlari baholanib, mehmonxonalar infratuzilmasi va xizmatlarining 
inklyuzivlik darajasi tahlil qilindi. Milliy va xalqaro standartlar asosida amaliy takliflar ishlab chiqilib, mavjud 
sharoitlarni takomillashtirish strategiyalari taklif etildi.

T A H L I L  V A  N A T I J A L A R 
Buxoro shahri O‘zbekistonning madaniy merosiga boy hududlaridan biri sifatida ichki va xalqaro turizmning 

rivojlanishi uchun katta imkoniyatlarga ega. Shaharning turizm infratuzilmasi, jumladan, mehmonxona biznesi 
rivojlanayotgan bo‘lsa-da, inklyuziv turizmni rivojlantirish masalasi hali dolzarb bo‘lib qolmoqda. Inklyuziv 
turizm – bu turistik xizmatlardan barcha, jumladan, imkoniyati cheklangan insonlarning ham to‘liq va teng 
foydalanishini ta’minlashga qaratilgan faoliyatdir. Ushbu yo‘nalishda mehmonxonalar infratuzilmasini inklyuziv 
talablarga moslashtirish, mehmonxona xizmatlarini diversifikatsiya qilish va ushbu segment uchun maxsus 
xizmatlar joriy etish muhim hisoblanadi.

Buxoro shahridagi mehmonxonalarda inklyuziv turizmni rivojlantirish uchun mavjud sharoitlarni tahlil 
qilishda avvalo jismoniy imkoniyati cheklangan kishilar uchun qulayliklar mavjudligi va xizmatlar sifatining 
xalqaro standartlarga mosligini o‘rganish lozim. Bugungi kunda shahardagi ko‘plab mehmonxonalar tarixiy 
me’moriy binolarda joylashgan bo‘lib, bu ularning inklyuzivlik talablariga moslashuvchanligini cheklab qo‘yadi. 
Misol uchun, ko‘plab mehmonxonalarda liftlar yoki panduslar yo‘qligi, maxsus sanitariya-gigiyena xonalari 
yetishmasligi va imkoniyati cheklangan kishilar uchun mos bo‘lmagan eshiklar bu boradagi asosiy muammolar 
hisoblanadi.

Shu bilan birga, xizmat ko‘rsatish sohasida inklyuziv turizmga mos xizmat turlarining joriy etilishi sust 
rivojlanmoqda. Masalan, mehmonxonalar imkoniyati cheklangan mehmonlar uchun maxsus dasturlar yoki 
qo‘shimcha xizmatlarni taklif qilishda sustkashlik qiladi. Axborot xizmatlari ham bu borada yetarli emas: ko‘plab 
mehmonxonalar veb-saytlari va boshqa axborot manbalarida inklyuziv xizmatlar haqida ma’lumotlar yetarli 
darajada keltirilmagan.

Inklyuziv turizmni rivojlantirish yo‘lida xalqaro tajribani o‘rganish muhim ahamiyat kasb etadi. Masalan, 
Yevropa va Shimoliy Amerika davlatlarida mehmonxonalar infratuzilmasida inklyuziv talablarni bajarish qat’iy 
qonunlar bilan tartibga solinadi. Bu, o‘z navbatida, barcha mehmonxonalarda maxsus liftlar, panduslar, keng 
eshiklar, maxsus sanitariya-texnika vositalari va boshqa qulayliklarning mavjud bo‘lishini ta’minlaydi. Buxoro 
shahri mehmonxonalari ham ushbu tajribalarni o‘zlashtirish orqali o‘zining turistik jozibadorligini oshirishi mumkin.

Tahlil natijalari shuni ko‘rsatadiki, Buxoro shahrida inklyuziv turizm uchun sharoitlarni yaxshilash masalasi 
kompleks yondashuvni talab etadi. Avvalo, mehmonxona infratuzilmasini takomillashtirishga e’tibor qaratish 
lozim. Bu yangi mehmonxonalarni loyihalashda va mavjud mehmonxona binolarini rekonstruksiya qilishda 
imkoniyati cheklangan kishilar uchun qulay sharoitlarni yaratish orqali amalga oshirilishi mumkin. Misol uchun, 
maxsus panduslar, keng eshiklar, moslashtirilgan liftlar va sanitariya-gigiyena xonalari kabi infratuzilma 
elementlarini joriy etish nafaqat jismoniy imkoniyati cheklangan kishilar, balki yosh bolalar bilan sayohat qiluvchi 
oilalar va keksalar uchun ham qulaylik yaratadi. Ushbu jarayonni samarali amalga oshirish uchun milliy me’yor 
va standartlarni xalqaro talablar bilan uyg‘unlashtirish muhim. Bu orqali nafaqat mehmonxona xizmatlarining 
sifati oshadi, balki ular xalqaro turizm bozorida raqobatbardosh bo‘lib qoladi.

Shuningdek, mehmonxona xodimlarini inklyuziv turizm xizmatlari bo‘yicha maxsus tayyorlash zarurligi 
ta’kidlanishi lozim. Xodimlarning malakasini oshirish uchun maxsus treninglar, o‘quv dasturlari va tajriba 
almashish dasturlarini tashkil etish inklyuziv xizmatlarni takomillashtirishda muhim rol o‘ynaydi. Xodimlar 
imkoniyati cheklangan kishilarga xizmat ko‘rsatish madaniyati, ehtiyojlarini tushunish va ularga mos xizmatlarni 
taqdim etish borasida yetarli bilim va ko‘nikmalarga ega bo‘lishi kerak. Bu esa, o‘z navbatida, mehmonxonalarga 
nafaqat inklyuziv turizm segmentida, balki umumiy turistik xizmatlarda sifatni oshirish imkonini beradi.

Bundan tashqari, mehmonxonalarning axborot xizmatlarini rivojlantirish ham dolzarb masaladir. 
Mehmonxonalar o‘z veb-saytlari, reklama materiallari, broshyuralar va boshqa axborot vositalarida inklyuziv 
xizmatlar haqida batafsil va aniq ma’lumotlarni taqdim etishlari lozim. Bu orqali mehmonlar o‘z ehtiyojlariga 
mos xizmatlarni oldindan rejalashtira olishlari va tanlash imkoniyatiga ega bo‘lishadi. Axborot xizmatlarini 
rivojlantirish, shuningdek, turistik xizmatlarning ochiqligini ta’minlab, Buxoroning global turizm bozoridagi 
nufuzini oshirishga xizmat qiladi.

Davlat va xususiy sektor hamkorligini kuchaytirish ham ushbu sohani rivojlantirishda muhim ahamiyatga 
ega. Davlat tomonidan inklyuziv turizmni rivojlantirishga qaratilgan maxsus dasturlar, imtiyozlar va subsidiyalar 
joriy etilishi, mehmonxona biznesining ushbu yo‘nalishga bo‘lgan qiziqishini oshirish imkonini beradi. Masalan, 
inklyuziv infratuzilmani qurish uchun soliq imtiyozlari yoki kredit resurslariga qulay sharoitlar yaratish orqali 
mehmonxonalar ko‘proq inklyuziv loyihalarga sarmoya kiritishi mumkin. Shuningdek, davlat va xususiy sektor 
o‘rtasidagi hamkorlik inklyuziv turizmning milliy strategiyasini ishlab chiqishda muhim vosita bo‘lib xizmat qiladi.

Umuman olganda, inklyuziv turizmni rivojlantirish orqali Buxoro shahrining turistik salohiyati sezilarli 
darajada oshishi mumkin. Bu nafaqat imkoniyati cheklangan kishilar, balki barcha turistik guruhlar uchun qulay 
shart-sharoitlarni yaratish orqali shaharning xalqaro turizm bozorida raqobatbardoshligini ta’minlaydi. Ushbu 
yo‘nalishda amalga oshiriladigan chora-tadbirlar nafaqat iqtisodiy foyda keltiradi, balki Buxoroni insonparvar 
va mehmondo‘st turistik markaz sifatida xalqaro miqyosda tanitishga xizmat qiladi. Shu bilan birga, bu nafaqat 
shahar infratuzilmasini, balki uning ijtimoiy va madaniy rivojlanishini ta’minlashga ham hissa qo‘shadi.

X U L O S A  V A  T A K L I F L A R
Ushbu tadqiqot Buxoro shahri mehmonxonalarida inklyuziv turizmni rivojlantirish bo‘yicha mavjud 

sharoitlarni o‘rganish va ushbu sohani yanada takomillashtirish yo‘llarini aniqlashga qaratilgan. Tadqiqot 
davomida mehmonxonalar infratuzilmasi, xodimlar malakasi, xizmatlar sifati va mijozlar qoniqish darajasi kabi 
muhim omillar tahlil qilindi. Olingan natijalar asosida bir qator muhim xulosalar chiqarildi.

Buxoro shahri mehmonxonalarida inklyuziv turizm uchun zarur bo‘lgan jismoniy infratuzilma hali to‘liq 
rivojlanmagan. Panduslar, liftlar, maxsus xonalar kabi qulayliklar mavjud bo‘lsa-da, ular xalqaro standartlarga 
to‘liq javob bermaydi. Ko‘pgina mehmonxonalarda nogironlar va maxsus ehtiyojli mijozlar uchun sharoitlar 
yetarlicha rivojlanmagan bo‘lib, bu infratuzilmaning yetarli darajada takomillashmaganligini ko‘rsatadi.

Xodimlarning malaka va bilimlarining yetarli emasligi ham muhim muammolardan biridir. Mehmonxona 
xodimlari maxsus ehtiyojlarga ega sayyohlar bilan ishlashga yetarlicha tayyor emas. Ularning inklyuziv turizm 
bo‘yicha bilim va ko‘nikmalari pastligi sababli, xizmat ko‘rsatish sifati tushib, mijozlarning qoniqish darajasiga 
salbiy ta’sir ko‘rsatmoqda.

Shuningdek, xizmatlar va xizmat turlari cheklangan bo‘lib, mehmonxonalarda maxsus ehtiyojlarga 
moslashtirilgan xizmatlar, masalan, raqamli xizmatlar va yordamchilar etarlicha rivojlanmagan. Bu holat 
sayyohlarning tajribasini cheklab, inklyuziv turizmning samarali rivojlanishiga to‘sqinlik qilmoqda.

Tadqiqotda jahon tajribasi va mahalliy sharoitlarni moslashtirish zarurligi ta’kidlandi. Xalqaro tadqiqotlar, 
jumladan, Buhalis va Amaranggana hamda Eichhorn va Buhalis tomonidan taklif etilgan texnologik 
yondashuvlar, davlat va xususiy sektor hamkorligi hamda xodimlar malakasini oshirish strategiyalari Buxoro 
shahrida qo‘llanilishi mumkin. Ushbu strategiyalar shaharni inklyuziv turizm bo‘yicha jahon miqyosida jozibador 
qilishga xizmat qiladi.

Tadqiqot natijalari asosida bir qator tavsiyalar ishlab chiqildi. Mehmonxonalarning jismoniy infratuzilmasini 
modernizatsiya qilish va xalqaro standartlarga moslashtirish zarur. Panduslar, liftlar va maxsus jihozlangan 
xonalar davlat dasturlari asosida yangilanishi lozim. Shuningdek, mehmonxona xodimlari uchun muntazam 
o‘quv dasturlari tashkil etilib, inklyuziv turizm bo‘yicha bilim va ko‘nikmalarini oshirishga e’tibor qaratilishi kerak.

Zamonaviy raqamli xizmatlarni joriy etish, maxsus ehtiyojli mijozlar uchun onlayn rezervatsiya tizimlarini 
va boshqa raqamli yechimlarni ishlab chiqish ham muhim ahamiyat kasb etadi. Bundan tashqari, davlat 
tomonidan subsidiyalar va moliyaviy yordam ajratish orqali inklyuziv turizmni rivojlantirishga ko‘maklashish ham 
taklif etilgan. Davlat va xususiy sektor hamkorligini kuchaytirish orqali inklyuziv turizmni yanada rivojlantirish 
imkoniyatlari kengaytirilishi mumkin.

Xulosa qilib aytganda, Buxoro shahrida inklyuziv turizm sohasini rivojlantirish uchun ishlab chiqilgan 
tavsiyalar shaharni xalqaro sayohatchilar uchun jozibador qilish va turizm sektorining ijtimoiy hamda iqtisodiy 
barqarorligini ta’minlashga xizmat qiladi. Ushbu tavsiyalar nafaqat Buxoro shahrida, balki O‘zbekistonning 
boshqa hududlarida ham inklyuziv turizmni rivojlantirishda muvaffaqiyatli qo‘llanilishi mumkin.

